
	వ.	
ఇట్లు విషాన్నంబుఁ బ్రయోగించి నిర్వికారుం డైయున్న యక్కుమారునిం జూచి

సూపకారులు లోకాపకారియగుదివిజవైరిపాలికిం బోయి తమచేసినపనియు వమ్మగు

టయుం జెప్పిన యప్పు డమ్మోఱకుండు పురోహితులం బిలిపించి మీరు మునుపు ప్రతిజ్ఞ

చేసినవారు కారె? ఈ ప్రహ్లాదుం డనుదురాత్ముం బొరిగొనుకృత్య నుత్పాదించునది

యనిన నియ్యకొని పోయి వారు ప్రహ్లాదునకుం దొలుత నామపూర్వకంబుగా నిట్లనిరి.

	ఉ.	
అన్న! త్రిలోకపూజ్యుఁ డగునంబుజగర్భునియన్వయంబునం

దున్నతిఁ బుట్టి తా కొలఁదియో యిట యెక్కుడు చూడు తండ్రి పెం

పెన్నితెఱంగులం జలము నేటికిఁ బెద్దలపంపుఁ జేయుమా

నిన్ను నుతించు లోకములు నీకు నపాయము లేక యుండినన్.

	క.	
హరి గోవిందుఁ డనంతుఁడు, పురుషోత్తముఁ డనుచు నేల పొగిడెదు చెపుమా

యరుల నుతించిన సైఁతురె, నరపతు లిది మానవే జనస్తుత! యింకన్.

	గీ.	
ఇట్టితండ్రికడుపునను బుట్టి నీకు, నొరులఁ జేర నేల యితనియుల్లమునకు

వచ్చుతెఱగున మెలఁగెడువాఁడ వైన, నితనిరాజ్యంబు నీద కా కెవ్వరి దగు.

	క.	
గురుఁ డనఁగఁ దండ్రికంటెను, నరసి యొకనిఁ జదివి చెప్పుమా శ్రుతిధర్మం

బురులన్ ద్రోవఁగ నగు విన, గురుశాసన ముజ్జగించి కుటిలపుఁదెలివిన్.

	క.	
దేవుండు వాసుదేవుఁడు, దేవోత్తముఁ డంచు నేల దేకువ సెడితో

దేవుఁడు గీవుఁడు దక్కిన, దేవతలును నెంతవారు దితిసూనునకున్.

	వ.	
ఇంతకు మిక్కిలి చెప్పనేర మిటమీఁద నీవ యెఱుంగురు వనినఁ బ్రహ్లాదుం డమ్మ

హీసురుల కి ట్లనియె.

	సీ.	
మీరు చెప్పినయట్ల మేదినీసురకులంబునఁ బుట్టెఁ దండ్రిపంపున ఘసంబు

జనకుఁ డెక్కుడు గురుజనముల కెల్లను నతనిశాసనము సేయంగవలయు

నీతగ వింతయు నెఱుఁగనివాఁడఁ గా నదియు నట్లుండె మీ రరయ మాకు

నాచార్యులరు మిము నతకరించుట దోసమైనను నొకమాట యాడవలసె



	 







	గీ.	
వాసుదేవసంస్తుతి సేయవలవ దనిన, కుత్సతోక్తి మీ కిట్లు వాక్రువ్వఁ దగునె

చదువరే యెఱుఁగరే మీరు చదివి యెఱిఁగి, వినినయాఢ్యులనడవడి వినరె తలఁగి.

	వ.	
ఇట్టిమాటలు మీకే యొప్పునని చిఱునవ్వు నవ్వి యబ్బాలుం డావృద్ధులం గనుఁగొని

వెండియు.

	క.	
కినగినబడి యించుక మీ, తనయునివిన్నపము వినఁగఁ దగదని బాల్యం

బునఁ గదిరినచాపలమున, మనమునఁ దోఁచినటు లాడుమాటలు సుండీ.

	సీ.	
మనకంటెఁ బెద్దలు ఘనబోధనీయులు దక్షాదులును వసిష్ఠాదు లవల

నత్రిపులస్త్యాదు లట మఱి వ్యాసులు వెఱ్ఱులై కొలిచిరె విష్ణుదేవుఁ

		 ఈ పేజీలో చివరి మార్పు 30 మే 2021న 21:13కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

